
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ҮНСГЭЛЖИН

	 

	Эрт урьд цагт нэг сурвалжит баян хүн байжээ. Тэр хүн аваал гэргийгээ нас барахад, эрэвч эс олдох хэрцгий дээрэнгүй авгайтай хоёр дахь удаагаа гэрлэжээ. Тэр авгай яг эхийгээ дуурайсан, мөн тийм дээрэнгүй шаралхуу хоёр охинтой юм санжээ. Нөхөр нь хорвоо дээр хамгийн сайхан сэтгэлт эмэгтэй болох, нас барсан эхтэйгээ ив ижилхэн, эрэвч ховор тохиолдох даруу номхон нэг охинтой байжээ.

	Хойд эх нь тэр дороо хэрцгий авираа гаргажээ. Дагавар охины урин цагаан сэтгэл, эгдүүг нь хүргэж, өөрийнхөө охидыг энэ хонгорхон охинтой зэрэгцүүлэхэд улам ч ой гутмаар муухай санагдах. болжээ.

	Муухай аашт хойд эх нь энэ охиноор сав суулга цэвэрлэх, шат довжоо угаах, өөрийнхөө болон танхил охидынхоо өрөөний шалыг арчих зэрэг гэрийн доторх хамгийн бохир хүнд ажлыг хийлгэж гэнэ.

	Бяцхан охин, байшингийн дээвэр дор орж, нимгэн дэвсгэр дээр унтдаг болжээ. Харин түүний эгч нар нь зүймэл царсан шалтай, шалнаасаа адартаа тултал гэрэл толь болсон сайхан тасалгаанд зөөлөн ор, өдөн дэвсгэр дээр нойрсдог байжээ.

	Эцэг нь юм бүхэнд шинэ гэргийнхээ үгийг дагадаг учир, өөрийгөө загнах байх гэж, хөөрхий охин, эцэгтээ гоморхож үг хэлэхээс айж, тэсвэрлэн өнгөрүүлсээр байдаг байжээ. Өрөвдүүштэй хөөрхий тэр охин ажлаа дуусаад, тулганы дэргэд үнсэн дээр бөгцийн суудаг тул, хойд эхийн их охин, түүнд халтар гэж хоч өгчээ. Харин бага охин нь эгчтэйгээ адил тийм бүдүүлэг биш тул, Үнсгэлжин1 гэж хочилжээ. Хуучин муу даашинз өмссөн Үнсгэлжин бол гангалж гоёсон эгч нараасаа зүйрлэшгүй хөөрхөн харагдах ажээ.

	Хааны хүү найр хийх болж, хаант улсынхаа доторх бүх сурвалжит хүмүүсийг урин залжээ. Бас Үнсгэлжингийн эгч нар ч уригдаж гэнэ. Тэд хэчнээн их баярлаж, биедээ таарсан гоёл чимэглэл сонгон шилж, сүйд майд болсныг хэлээд яах вэ? Харин Үнсгэлжингийн ажил улам нэмэгдэж, эгч нарынхаа банзлыг индүүдэх, захыг нь цардах хэрэгтэй болов.

	Эгч дүү хоёр, яавал хамгийн сайхан хувцаслах вэ гэж яриа хөөрөө болж:

	— Би сүлжиж гоёсон улаан хилэн даашинзаа өмсөнө, гэж эгч нь хэлэхэд.

	— Би энгийн даашинз өмсөнө. Гэхдээ даашинз дээгүүр, засмал алмаз товчтой, алтан цэцэгтэй нөмрөг нөмөрнө. Тэгж гоёсон хүн, тэр болгон байхгүй дээ, гэж бага нь эгчийнхээ үгийг таслан байж хэлж гэнэ. 

	Тэр хоёр, хамгийн сайн оёдолчинд давхар хуниастай оройвч захиад, хамгийн үнэтэй тууз худалдан авчээ. Үнсгэлжинг, гоёж чимэхдээ их сайн болохоор нь юм бүхнээ түүнтэй зөвлөж, түүнээс асуух ажээ. Үнсгэлжин, эгч нартаа туслах гэж үнэн голоосоо мэрийж, тэр хоёрыг үсээ янзлуулж самнуулахгүй юу гэхэд нь тэд ч дуртай зөвшөөрчээ.

	Үнсгэлжин, тэдний үсийг янзалж засаж байхад:

	— Үнсгэлжин, чи найрт очих сон гэж их бодож байгаа биз дээ. Тиймээ? гэж тэр хоёрын асуухад:

	— За, эгч нар минь, намайг битгий доогло л доо! Тэнд намайг оруулна гэж үү дээ?

	— Нээрээ ч тийм дээ! Хэрэв найр дээр ийм халтар гуйлгачныг үзвэл, бүгдээрээ элгээ хөштөл унан тусан инээх сэн байгаа даа.

	Өөр хүн бол ийм үг дуулаад, тэдний үсийг аль болохоор муухай самнаж өгөх сөн байх даа, гэтэл Үнсгэлжин сайхан санаатай охин болохоор, тэр хоёрын үсийг аль болохоор гоё үзэмжтэй засаж өгөхийг хичээж байлаа.

	Эгч нар нь баярлаж, сэтгэл хөдөлснөөс болоод, хоёр хоног юу ч идсэнгүй, бэлхүүсээрээ аль болохоор нарийн болохыг оролдон, үргэлж толины өмнө эргэлдэж байв.

	Тэгсээр байтал хүсэж хүлээсэн өдөр нь ч хүрээд ирж гэнэ. Эгч нар нь ч найр наадамдаа яваад өгч гэнэ. Үнсгэлжин охин хойноос нь удтал харж, сүйх тэргийг нь далд орохтой зэрэг уйлаад хоцорч гэнэ.

	Үнсгэлжингийн уйлж байхыг нэг авгай үзээд хөөрхий охин юунд ингэж гомдож гутарсныг асуужээ.

	— Би... би... гэж Үнсгэлжин нулимс асгаруулаад, үгээ ч хэлж чадсангүй. Гэвч тэр авгай, өөрөө таамаглан мэдэж (ид шидтэй авгай байсан юм санжээ):

	— Чи найрт очих сон гэж бодож байна. Тийм үү? гэхэд

	— Ай, тийм! гэж Үнсгэлжин санаа алдан хариулжээ.

	— Чи миний үгэнд дандаа орж байх уу? гэж илбэт авгай асуугаад, Үнсгэлжинг тэвэрч, — Тэгвэл би чамд найрт очиход чинь тусалъя. Чи ногооны газар очоод, надад гуа аваад ир гэв.

	Найрт очиход нь гуа яаж туслахыг хэдийгээр ойлгож чадаагүй боловч, Үнсгэлжин ногооны газар гүйж очоод хамгийн сайхан гуаг сугалан авч, илбэт авгайд авчирч өгчээ.

	Ид шидэт авгай тэр гуаг хальс болтол нь нүдээд, илбэт таягаараа чичмэгц, тэр гуа агшин зуур, алталж гоёсон сүйх тэрэг болж хувирав.

	Дараа нь тэр авгай, хулганын тор руу харж тэнд зургаан амьд хулгана байхыг үзээд Үнсгэлжинд,

	— Хулганын торын үүдийг нээ, гэж хэлэв. Тороос гүйн гарсан хулгана бүрийг илбэт таягаараа чичсэнд, тэр дороо хүлэг сайхан морь болон хувирч байв. Тэгээд зургаан хулганын оронд зургаан бор цоохор морь хөллөсөн сайхан хөллөг болов.

	Илбэт авгай бодол болж:

	— За, жолоо баригч, хаанаас олох билээ! гэв.

	— Үхэр хулгана барих торыг үзье. Үхэр хулгана орчихсон байж магадгүй. Үхэр хулганаар жолоо баригч хийж болно шүү дээ гэж Үнсгэлжин хэлэв.

	— Зөв, гэж илбэт авгай зөвшөөрч, — Очиж үзээд ир, гэв.

	Үнсгэлжин гурван том үхэр хулгана орчихсон тор авчирч өглөө.

	Илбэт авгай хамгийн том бөгөөд бавгар их сахалтай нэг үхэр хулганыг шилэн авч, таягаараа чичсэнд, тэр үхэр хулгана нэгэн сүрхий өтгөн хар живэртэй2 тарган гэгчийн жолоо баригч болчхож гэнэ.

	Тэгээд илбэт авгай Үнсгэлжинд:

	— Цэцэрлэг дотор услуурын цаана зургаан гүрвэл бий. Тэднийг аваад ир, гэжээ.

	Үнсгэлжин авчирч амжаагүй байтал, илбэт авгай, тэр гүрвэлүүдийг алтан чимэгт хүрэм өмссөн зургаан зарц болгож орхив. Тэр зургаа нь насан туршаа зарц л байсан юм шиг түргэн шаламгай хөдөлж, сүйхний гишгүүр дээр гарцгаав.

	— За, одоо чи найрт очиж болно доо, гэж илбэт авгай Үнсгэлжинд хэлээд, — За ямар байна? гэхэд:

	— Яриад яах вэ! Харин би ийм новшийн даашинзтай яаж явах билээ дээ? гэв.

	Илбэт авгай, Үнсгэлжинд таягаа хүргэхтэй зэрэг, хуучин даашинз нь үнэт чулуун шигтгээтэй, алтан мөнгөн саат хоргой хувцас болон хувирав. Илбэт авгай, бас усан болор шаахай нэмж өгөв. Тийм сайхан шаахай орчлон дээр байхгүй билээ.

	Цэмцийтэл хувцасласан Үнсгэлжин, сүйхэндээ суув. Үдэж гаргах үедээ илбэт авгай, шөнө дундын цаг цохихоос өмнө заавал эргэж ирээрэй гэж чангалан тушааж,

	— Хэрэв чи нэг ч минут гэсэн хожимдвол сүйх чинь гуа болж, морьд чинь хулгана болоод, зарц нар чинь гүрвэл болон хувирч, гуа сайхан гоёл чинь хуучин даашинз болчихно шүү, гэж хэлжээ.

	Үнсгэлжин, шөнө дундаас өмнө ордноос заавал гарч ирнэ гэж амлаад, хязгааргүй их баярлаж найрт явав.

	Үл таних сурвалжит нэг хатагтай ирлээ гэж хаан хүүд айлтгаж гэнэ. Хаан хүү, түүнийг угтахаар яаран ирж, сүйхнээс түшин гаргаж, зочид цугласан танхимд сугадан оруулжээ.

	Танхимд чив чимээгүй болж, зочид бүжиглэхээ зогсож, хөгжимчид тоглохоо болиод, үл таних хатагтайн гуа үзэсгэлэнг алмайран гайхацгаав.

	— Ямар сайхан хүүхэн бэ! гэж эргэн тойрон шивнэлдэв.

	Өвгөн хаан өөрөө хүртэл, түүнийг ширтэн харж, хатныхаа чихэнд ийм ариухан сайхан хүүхнийг үзсэнгүй их л удаж дээ, гэж дахин давтан хэлж гэнээ.

	Хатад маргааш нь Үнсгэлжинтэй яг адил гоёл даруй хийлгэхээр хувцсыг нь ажиглан ширтэх боловч, тийм үнэтэй эд бөс, тийм уран чадварлаг оёдолчин олдохгүй болов уу гэж айцгаана.

	Хаан хүү, Үнсгэлжинг хамгийн хүндтэй суудалд залж аваачаад, бүжиглэхээр урив. Үнсгэлжин гайхамшигтай сайхан бүжиглэж, олны дур сонирхлыг улам бүр татав. Удсан ч үгүй янз бүрийн алим жимс, амтат идээгээр дайлж гэнэ. Гэвч хаан хүү, амтат идээнээс амссан ч үгүй, гуа сайхан хатагтайг гөлөрсөөр байж өнгөрчээ.

	Үнсгэлжин, эгч нар дээрээ очиж, тэдэнтэй эелдэг дотноор ярилцаж, хаан хүүгийн өгсөн жүржээс хуваалцав.

	Эгч нар нь үл таних хатагтайн ийм эелдэг дотно байхад нь их л гайхжээ.

	Ярианы яг ид дунд Үнсгэлжин, цагийн хонх арван хоёр цагт 15 минут дутуу байгааг тохиолохыг сонсов. Үнсгэлжин бүгдтэй салах ёс гүйцэтгэж яаран гарч одов.

	Гэртээ эргэж ирээд, юу юуны өмнө, сайн санаатай илбэт авгай дээрээ орж, баярласнаа илэрхийлээд, хаан хүү морилон ирнэ үү гэж их гуйсан юм сан. Маргааш энэ найрт дахин очих юм сан гэдгээ хэлжээ. Тэгээд илбэт авгайд, найр дээр юу болсныг ярьж байтал, хаалга тогшиж, эгч нар нь хүрэлцэн ирсэн байжээ.

	Үнсгэлжин үүд тайлж өгөхөөр очоод,

	— Та нар ч найр дээр их удлаа шүү! гэж нүдээ арчин байж, дөнгөж сая сэрсэн байдалтай өгүүлэв.

	Үнэндээ тэдний салж явснаас хойш Үнсгэлжингийн нойр ер хүрсэнгүй.

	— Чи найрт очсон бол уйдах зав ч гарахгүй сэн дээ, гэж эгч нарын нэг нь хэлээд, — Тэнд нэг хатагтай ирсэн. Юутай гуа үзэсгэлэнтэй гэж санана! Түүнээс сайхан хүүхэн ч гэж хорвоо дээр байхгүй. Тэр хатагтай, бидэнд их дотночилж, бас жүржээр дайлсан шүү, гэв.

	Үнсгэлжин баярлан бөмбөгнөж, тэр хатагтайн нэрийг асуухад, нэрийг нь хэн ч мэдэхгүй юм, тэгээд хаан хүү их л гомдолтой байна билээ. Харин тэр хүүхний нэр хэн болохыг л мэдэх юм бол хаан хүү юугаа ч хайрлахгүй байх, гэж эгч нар нь хариулжээ.

	— Тэр хатагтай тун сайхан хүүхэн байж дээ, гэж Үнсгэлжин инээмсэглэн хэлээд, — Та нар ч мөн азтай юм даа! Би тэр хатагтайг ядахдаа өрөөсөн нүдээрээ ч хардаг болоосой!.. Хайрт эгч минь, та нар надад гэртээ өмсдөг шар даашинзаа өгөөч дээ, гэв.

	— Яасан их санаатай юм! Би бас даашинзаа ийм халтар гуйлгачинд өгөх гэж үү? Яасан ч өгөхгүй! гэж эгчмэд охин хариулав.

	Тэднийг даашинзаа харамлана гэж Үнсгэлжин мэдэж байсан болохоор бүр ч баярлажээ. Хэрэв эгч нь даашинзаа өгье гэвэл Үнсгэлжин яаж сандрах сан бол доо!

	Маргааш орой нь Үнсгэлжингийн эгч нар дахиад л найрт очжээ. Үнсгэлжин бас л явсан чинь, урьд өдрийнхөөсөө улам гоё хувцаслажээ. Хаан хүү, сүүдэр мэт дагаж, дотно сайхан олон үгийг чихэнд нь шивнэж гэнэ.

	Үнсгэлжин их л баясгалантай байсан бөгөөд өнөө илбэт авгайн тушааж захисан үгийг бүр мартчихжээ.

	Үнсгэлжинг арван нэгэн цаг ч болоогүй гэж бодож байтал, гэв гэнэт шөнө дундын цаг цохиж гэнэ. Үнсгэлжин үсрэн босож, үргэсэн шувуу шиг дэрвэлзэн арилав. 

	Хаан хүү, хойноос нь ухасхийн гүйсэн боловч гүйцэж чадсангүй.

	Үнсгэлжин, яарсандаа болоод, өрөөсөн болор шаахайгаа гээчихжээ. Хаан хүү, шаахайг нь нандигнан авч гэнэ.

	Хаан хүү, дааман хаалганы дэргэдэх шивэгчнээс хатагтайн хаашаа явсныг харав уу гэж асуужээ. Хатагтайгаас тариачин бүсгүйтэй л их төстэй, нооронхой муу хувцастай нэг хүүхнийг л гүйж гарахыг нь харсан гэж шивэгчин хариулжээ.

	Үнсгэлжин, сүйх тэрэг ч үгүй, зарц ч үгүй, хуучин муу даашинзтайгаа амьсгаадан гүйж, гэртээ иржээ. Гоё сайхан хувцаснаас нь өрөөсөн болор шаахай л үлджээ.

	Эгч нарыгаа найраас буцаж ирэхэд, тэднийг өчигдрийнх шиг хөгжилтэй сайхан байв уу. Өнөө гоё үзэсгэлэнт хатагтай бас ирсэн үү, гэж Үнсгэлжин асуужээ.

	Тэр хатагтай ирсэн, гэвч шөнө дундын цаг цохихтой зэрэг сандран гарч, яарсандаа болоод усан болор шаахайныхаа өрөөснийг гээгээд явчихсан. Хаан хүү, тэр шаахайг аваад, найр тартал нүд салгалгүй ширтээд л байлаа. Хаан хүү, тэр шаахайн эзэгтэй гоё сайхан хатагтайд сэтгэлтэй болсон шиг байдаг шүү, гэж эгч нар нь хариулжээ.

	Эгч нарынх нь үг үнэн байжээ. Хэдэн өдөр өнгөрсний дараа хаан хүү, тэр болор шаахай хөлд нь таарсан хүүхнийг хатнаа болгож авна гэж орон нутаг даяар зар тараахыг тушаажээ.

	Шаахайг эхлээд бүх хатан гүнж нарт, дараа нь бүх хатагтай, ноёгтой нарт, эцэст нь ордны бүх хүүхэнд тааруулж үзжээ. Гэвч тэдний хэнд нь ч таарсангүй гэнэ.

	Болор шаахайг Үнсгэлжингийн эгч нарт ч авчирч тааруулжээ. Тэр хоёр хуруун чинээ шаахайд хөлөө чихэж оруулах гэж хамаг тэнхээгээрээ оролдсон боловч, ердөө болсонгүй.

	Үнсгэлжин, тэр хоёрын мэрийж цөхөж байгааг хараад шаахайгаа таньж:

	— Би өмсөж үзэж болох уу? гэж инээмсэглэн асуухад нь эгч нарынх нь хөх инээд хүрчээ.

	Гэвч шаахай авчирсан ордны хүн, Үнсгэлжинг ажиглан харж, тун цэвэрхэн хүүхэн болохоор нь хаанлигийн доторх бүх хүүхэнд өмсгөж үз гэсэн тушаал өгсөн юм гэж хэлжээ. Тэгээд тэр хүн, Үнсгэлжинг зөөлөн сандал дээр суулгаж, хөлд нь шаахай дөнгөж хүргэхтэй зэрэг бүр уужимхан таарчээ.

	Үнсгэлжингийн эгч нар маш их гайхацгаажээ. Бас тэгээд Үнсгэлжинг халааснаасаа яг ижил өрөөсөн шаахай гаргаж, нөгөө хөлдөө өмсөхийг хараад тэд юутай их гайхсаныг хэлээд яах вэ!

	Яг тэр үеэр нь сайн санаатай илбэт авгай хажууд нь ирээд таягаараа Үнсгэлжингийн хуучин даашинзанд хүрэхтэй зэрэг, тэр даашинз нь урьд урьдынхаас улам их гоё ганган, үзэмжтэй дэгжин хувцас болчхож гэнэ.

	Эгч нар нь сая л, найр дээр очиж байсан гоё сайхан хатагтай хэн болохыг мэджээ. Тэр хоёр Үнсгэлжингийн өмнө сөхрөн унаж, харгис хэрцгий харьцаж байсныгаа өршөөн уучлахыг гуйж гэнэ.

	Үнсгэлжин, тэднийг босгож, та нарыг уучилъя, харин та хоёр намайг үргэлж хайрлаж яваарай гэж гуйж гэнэ.

	Дараа нь Үнсгэлжинг тэр сайхан хувцастай нь ордонд урьж аваачиж, хаан хүүтэй уулзуулжээ. Үнсгэлжин, хаан хүүд урьд урьдынхаас улам ч илүү сайхан харагджээ. 

	Тэгээд хэдэн өдрийн дараа хаан хүү, Үнсгэлжинтэй гэрлэж гэнэ.

	Үзэсгэлэнт сайхан Үнсгэлжин, ариун нандин сэтгэлтэй хэвээр байжээ. Тэгээд Үнсгэлжин, эгч нарыгаа ордонд өөр дээрээ аваачиж, ордны хоёр гүнд гэргий болгон өгч гэнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

